
Шурăмпуçăм-çăлтăрăм, Венера,

Эс манран мĕн-ма-ши пит инçе?

Шухă чунăм сан сăнна сăнарĕ

Çăлтăрпа çуталнă ир çинче.



Шурăмпуçăм-çăлтăрăм, Венера,

Çăлтăр пек çунан эс ир çинче,

Пĕр-пĕрне юрла-юрла чĕнер-и,

Тĕл пулар-и каччă килĕнче?



Шурăмлуçăм-çăлтăрăм, Венера,

Камшăн эсĕ, камшăн-ши çунан?

Кам-ши саншăн купăсне ĕнерĕ, —

Юрри парĕ юрату-çунат?



Ĕмĕтсем мĕльюн çухрăм вĕçеççĕ.

Эс манран урам урлă кăна.

Вĕçсе каçчĕ, çăлтăрăм-чĕкеçĕм,

Пурнăçри пĕртен-пĕр тус-хăна.



Шурăмпуçăм-çăлтăрăм, Венера,

Туй валли ман çук-и пыл-сăра?

Пурçăн витĕр сăрине сĕрер-и, —

Чыс тăвар-и ылтăн алтăра?



Шурăмпуçăм-çăлтăрăм, Венера

Иккĕн çеç юрлар-и çак юрра?

Юрăпа хăна-вĕрле ченер-и

Пил тумашкăн мăшар çалтăра?

  